Studentrapport haust 2007.

Studiestad: 

Washington Semester Program, International Law and Organizations ved American University i Washington D.C.

Studieinnhald(32 studiepoeng):

Seminardelen(16 studiepoeng):

Washington Semester Program baserer læringa si på det praktiske aspektet ved emneområdet. I staden for å berre lære om korleis ting fungerer i teorien, lærer ein korleis det fungerer i praksis og ein får sjå korleis det fungerer i praksis. Som ein del av denne opplæringa har ein internship i eit firma to dagar i veka.

I International Law and Organizations byrjar ein med ei generell innføring i internasjonal rett for så å sette fokus mot dei ulike organisasjonane som er viktige innan den internasjonale retten. Til dømes FN, NATO, WTO, EU og The World Bank. Det som er det unike med dette programmet er at ein besøker desse organisasjonane og har forelesingar med personar som er tilsett i organisasjonane.

Læringsforma som vert nytta legg stor vekt å interaksjon mellom forelesar og elev. Ein har i utgangspunktet ein klasse på cirka 30 elevar som har undervisning som er basert på diskusjon og spørsmål. Likevel er det slik at når ein er på ekskursjon til dei ulike organisasjonane vert dei to klassane som utgjer International Law and Organizations kurset slegne saman og opptrer som ei gruppe på 60.

Når det gjeld arbeidsmengda er den overkommeleg. Særleg viss ein ikkje skriv research project, vil ein ha fritid i tillegg til skule og internship. Dersom ein er normalt god i engelsk vil heller ikkje språket vere noko problem.

Internshipet(8 studiepoeng):

To dagar kvar veke skal ein jobbe for eit firma som driv med noko som er relatert til kurset. Det er ikkje noko problem å finne seg eit internship. Likevel kan det vere lurt å byrje å leite tidleg etter  jobb. Eit par månader før kurset startar får ein tilgang til ein database som inneheld mogelege internships. Dersom ein finn noko der ein er svært interessert i, kan det vere lurt å søke før ein kjem. Særleg mange av dei amerikanske studentane ordnar seg internship allereie før kurset startar. 

Den viktigaste kjelda til internship er likevel internship basaren som skulen arrangerer den andre veka av semesteret. Her kjem ulike forma og organisasjonar som aktivt søker studentar og ein kan dermed få utallige jobbintervju og mogelegheiter til jobbar.

Sjølve internshipet varierer sjølvsagt etter kvar ein jobbar, men kravet er at ein skal jobbe 16 timar per veke. Noko som er felles er at har seminar cirka kvar tredje veke med ein internship professor som skal hjelpe deg til å trivast med internshipet samt lære deg litt om arbeidslivet. Eg fekk ærleg tala ikkje mykje ut av desse seminara, men internship professoren er til god hjelp dersom ein mot formodning ikkje har funne seg internship i løpe av dei fyrste vekene. Dersom dette skjer ordnar professoren jobb for deg, men dette skjedde ikkje med nokon av dei 50 elevane som deltok på kurset i semesteret eg var der.

Research Project(8 studiepoeng):

Den tredje delen av studiet på Washington Semester Program er eit skriftleg arbeid. Det er her tale om å skrive ei oppgåve som skal vere på nærmare 40 sider med dobbel linjeavstand. Sidan eg valde å ikkje ta denne delen av studiet, kan eg ikkje seie så mykje om korleis ein arbeida med dette. Noko eg derimot kan seie er at dei fleste i klassen min tok det og stressa veldig med dette mot slutten av semesteret. Sidan dette ikkje er obligatorisk og ein kan ta eit fag når ein kjem attende til Noreg på 6 studiepoeng og få nok poeng for semesteret, vil eg nok anbefale dette slik at ein heller kan få litt meir fritid i halvåret og kunne nyte Washington meir.

Bustad:

Dei aller fleste som tok kurset forrige semester budde på campus. Ein bur då på Tenley campus som er eit lite campus cirka 15 min gange frå hovudcampus. Det vil likevel ikkje vere noko problem å kome seg dit då det går bussar med jamne mellomrom. Sidan nesten all undervisning føregår på Tenley eller på forelesingar nede i byen vil det at ein ikkje bur på hovudcampus vere noko problem. 

På Tenley kan ein velje mellom tre ulike bygningar å bu i, standarden er lik så valet av bygning har ikkje noko å seie. Ein kan velje å bu på 2 eller 3 mannsrom. Eg budde på 2 mannsrom og på trass av at dette er dyrare enn 3 mannsrom vil eg anbefale dette. Dersom ein har 3 mannsrom får ein nesten aldri noko tid for seg sjølv, noko som kan vere ein fordel ettersom ein bur så tett på romkameratane sine. Dette vil særleg vere viktig dersom ein kjem på rom med nokon som ein ikkje kjem heilt overeins med. 

Når det gjeld fasilitetane er det tale om eit fellesbad med 4 toalett og 4 dusjar. Dette kan verte noko knapt med tanke på at det skal dekke heile etasjen, men eg opplevde sjeldan å stå i kø. Standarden er heilt grei og det vart reingjort kvar morgon og alt fungerte som det skulle.

Når det gjeld maten, får ein denne på Tenley Cafe og betaler med matklypp frå Mealplanen ein kjøper på forhand. Denne maten vert ein fort lei og den er heller ikkje den beste. Ein annan ting er at det er dyrt. Eg hadde 150 måltid, som var for mykje. Mitt råd er å ta den minste mealplanen som er mogeleg, så kan ein heller spise meir ute på spisestadane rundt campus. Der får ein billeg og god mat.

Dersom ein bur på campus vil det vere lettare å verte kjent med folk sidan ein omgås med dei heile tida. Dette er likevel ikkje noko ”must” då det var enkelt å verte kjent med folk og ein har så mykje med klassen å gjere at ein for nok av tid til å verte kjent. 

Washington by:

Dersom ein er interessert i kultur er Washington DC ein fantastisk by, der dei fleste museum og utstillingar i sentrum er gratis. Ein har og mange kjente monument som må opplevast. Når det gjeld utelivet er og dette bra. Ein har områder som Georgetown, Adams Morgan og Dupont Circle som er fulle av feststemt ungdom.

Campus ligg og veldig fint til. Det er kort veg til byen samt at ein har det ein treng rundt seg. Dersom ein vil til byen eller andre stader har DC eit godt utbygd Metronett (undergrunnsbane), som er lett å forstå og som tek det der du vil på kort tid. Berre pass på å kjøp deg Metrokort, dette gjer reisa mykje enklare. 
